
“MINTAQA SANOATI SALOHIYATIDAN 
FOYDALANISH SAMARADORLIGINI OSHIRISH 
MEXANIZMLARI”

Annotatsiya. Ushbu maqolada mintaqa sanoati salohiyatidan foydalanish samaradorligini oshirish masalalari ilmiy, statistik 
va empirik tahlil asosida tadqiq etilgan. Tadqiqot doirasida sanoat rivojiga ta’sir etuvchi asosiy omillar aniqlanib, empirik 
baholash fixed effects panel regressiya modeli asosida amalga oshirildi. Tadqiqotda bog‘liq o‘zgaruvchi sifatida sanoat 
mahsuloti hajmi (ln(IND)) tanlandi. Olingan natijalar investitsiyalar hajmining oshishi sanoat ishlab chiqarishi hajmiga 
ijobiy va statistik jihatdan ahamiyatli ta’sir ko‘rsatishini tasdiqlaydi hamda hududiy sanoat siyosatini takomillashtirish 
bo‘yicha amaliy tavsiyalar ishlab chiqish imkonini beradi.

Kalit soʻzlar: mintaqa sanoati, sanoat salohiyati, samaradorlik, panel regressiya, hududiy rivojlanish.

Abstract. This article examines the issues of improving the efficiency of utilizing regional industrial potential based on 
scientific, statistical, and empirical analysis. The study identifies the key factors influencing industrial development, and 
the empirical assessment is conducted using a fixed-effects panel regression model. Industrial output (ln(IND)) is selected 
as the dependent variable. The results confirm that an increase in investment volume has a positive and statistically 
significant impact on industrial production, and they provide a basis for developing practical recommendations to improve 
regional industrial policy.

Key words: regional industry, industrial potential, efficiency, panel regression, regional development.

Аннотация. В данной статье на основе научного, статистического и эмпирического анализа исследуются вопросы 
повышения эффективности использования промышленного потенциала региона. В рамках исследования 
определены основные факторы, влияющие на развитие промышленности, а эмпирическая оценка проведена 
с использованием панельной регрессионной модели с фиксированными эффектами. В качестве зависимой 
переменной выбран объем промышленного производства (ln(IND)). Полученные результаты подтверждают, 
что увеличение объема инвестиций оказывает положительное и статистически значимое влияние на объем 
промышленного производства, а также позволяют разработать практические рекомендации по совершенствованию 
региональной промышленной политики.

Ключевые слова: региональная промышленность, промышленный потенциал, эффективность, панельная 
регрессия, региональное развитие.

K I R I S H
Mintaqa sanoatini rivojlantirish va sanoat salohiyatidan samarali foydalanish O‘zbekiston iqtisodiy 

siyosatining ustuvor yo‘nalishlaridan biri hisoblanadi. Qashqadaryo viloyati sanoat salohiyati va boy resurs 
bazasi bilan ajralib turadi, bu esa mazkur hududni empirik tadqiqot obyekti sifatida tanlashni asoslaydi. 
Mintaqada mavjud sanoat zonalari faoliyatini samarali tashkil etish, ularni zamonaviy mexanizmlar bilan 
qamrab olish, kooperatsiyalashgan ishlab chiqarishni izchil yo‘lga qo‘yish hamda turli infratuzilmalarni joriy 
etish orqali hududlarda sanoat ishlab chiqarishini modernizatsiyalash bugungi kunda alohida dolzarb ahamiyat 
kasb etmoqda.

O‘zbekiston Respublikasi Prezidentining 15-08-2024-yildagi PQ-295-sonli1 “Hududlarda sanoat salohiyatini 
yanada oshirish bo‘yicha qo‘shimcha chora-tadbirlar to‘g‘risida”gi qarori[1], shuningdek, 25-12-2018-yildagi 
PQ-4077-sonli2 “Ishlab chiqarish quvvatlarini modernizatsiya qilish, sanoat tarmoqlarini texnik va texnologik 
jihatdan qayta jihozlash jarayonini jadallashtirish chora-tadbirlari to‘g‘risida”gi qarori[2]da mintaqa sanoatini 
rivojlantirish hududiy ehtiyojlar va resurslarga moslashgan model asosida amalga oshirilishi belgilab berilgan.

Mazkur yondashuv har bir hududning resurs bazasi, mehnat salohiyati va logistika imkoniyatlarini hisobga 
olish, sanoatni rivojlantirishda lokal ixtisoslashuv hamda klasterlash mexanizmlarini joriy etish tamoyillariga 
tayanadi. Prezident qarorlariga muvofiq, mintaqa sanoatini rivojlantirishda investitsiyalarni jalb etishda 
miqdordan ko‘ra sifat tamoyiliga ustuvor ahamiyat berilmoqda. Ya’ni, yuqori texnologiyali va eksportbop 
mahsulotlar ishlab chiqarishga yo‘naltirilgan loyihalarni qo‘llab-quvvatlash, mahalliy xomashyoni chuqur 
qayta ishlashga ixtisoslashgan sanoat loyihalarini rivojlantirish hamda chet el investitsiyalarini hududiy sanoat 
klasterlariga yo‘naltirish asosiy ustuvor yo‘nalishlar sifatida belgilangan.

M A V Z U G A  O I D  A D A B I Y O T L A R  S H A R H I
Xorijiy olimlar, jumladan, Wooldridge va Baltagi tomonidan yaratilgan ilmiy manbalarda hududiy sanoat 

samaradorligini empirik baholashda panel ma’lumotlar tahlili xalqaro va mahalliy tadqiqotlarda yetakchi 
metodologik yondashuv sifatida e’tirof etiladi. Ushbu yondashuv, ayniqsa, sanoat rivoji kabi murakkab va ko‘p 
omilli jarayonlarni vaqt va makon kesimida chuqur tahlil qilish imkonini beradi. Wooldridge tomonidan ishlab 
chiqilgan zamonaviy ekonometrik yondashuvlarda panel regressiya modellari hududiy sanoat samaradorligini 
baholashda muhim ustunliklarga ega ekani ta’kidlanadi. Uning fikricha, panel ma’lumotlar hududlarga xos 
kuzatilmaydigan individual effektlarni nazorat qilish, vaqt bo‘yicha o‘zgaruvchan institutsional va texnologik 
omillarni aniqlash hamda sabab–oqibat munosabatlarini ishonchli baholash imkonini beradi [3].

Hududiy sanoat samaradorligi ko‘pincha faqat ishlab chiqarish hajmi bilan emas, balki resurslardan 
foydalanish samaradorligi, texnologik yangilanish sur’atlari hamda boshqaruv sifati bilan ham belgilanadi. 
Wooldridge yondashuvida aynan shu omillarni regressiya modeliga kiritish orqali sanoat salohiyatidan 
foydalanishning real iqtisodiy samarasi aniqlanadi. Mahalliy olimlardan D. Sodiqova va O. Qo‘ldoshovning ilmiy 
ishlarida hududiy sanoat samaradorligi, investitsiya faolligi, institutsional muhit hamda texnologik rivojlanish 
o‘rtasidagi uzviy bog‘liqlik nazariy va amaliy jihatdan asoslab berilgan. Shu bilan birga, ushbu yo‘nalishdagi 
tadqiqotlarni yanada boyitish, panel regressiya asosidagi kompleks empirik baholashlarni kengroq qo‘llash 
orqali xorijiy metodologiyalarni milliy sharoitga moslashtirish imkoniyatlari mavjudligi ko‘rsatib o‘tiladi.

T A D Q I Q O T  M E T O D O L O G I YA S I
Tadqiqot jarayonida mintaqa sanoati salohiyatidan foydalanish samaradorligini oshirish mexanizmlarini 

rivojlantirish maqsadida hududlar kesimida panel ma’lumotlar bazasi shakllantirildi. Empirik tahlilda bog‘liq 
o‘zgaruvchi sifatida sanoat mahsuloti hajmi, mustaqil o‘zgaruvchi sifatida esa asosiy kapitalga yo‘naltirilgan 
investitsiyalar tanlandi [4]. Mazkur yondashuv sanoat rivojlanishiga ta’sir etuvchi asosiy iqtisodiy omillar 
o‘rtasidagi bog‘liqlikni aniqlash hamda hududiy kesimda ularning ta’sir darajasini baholash imkonini beradi.

Tahlil jarayonida panel regressiya modellari qo‘llanilib, tasodifiy va qat’iy effektlar modellari asosida 
baholashlar amalga oshirildi. Modellarni tanlashda Hausman testi natijalaridan foydalanildi, statistik ahamiyatlilik 
esa t-test va F-testlar yordamida tekshirildi. Shuningdek, model parametrlarining barqarorligi va ishonchliligini 
ta’minlash maqsadida geteroskedastiklik va avtokorrelyatsiya muammolariga nisbatan moslashtirilgan baholash 
usullari qo‘llanildi. Ushbu yondashuv olingan natijalarning ilmiy asoslanganligi va amaliy ahamiyatini oshirishga 
xizmat qiladi.

T A H L I L  V A  N A T I J A L A R
Tadqiqotda O‘zbekiston Respublikasi Milliy statistika qo‘mitasining rasmiy ochiq ma’lumotlari asosida 

2020–2024-yillar uchun hududlar kesimida panel ma’lumotlar bazasi shakllantirildi [5]. Empirik baholashda 
bog‘liq o‘zgaruvchi sifatida sanoat mahsuloti hajmi (ln(IND)), mustaqil o‘zgaruvchi sifatida esa asosiy kapitalga 
yo‘naltirilgan investitsiyalar (ln(INV)) tanlandi [6]. Mazkur o‘zgaruvchilar o‘rtasidagi nisbatlarni logarifmik shaklda 
ifodalash natijalarni talqin qilishning qulayligini hamda elastiklik ko‘rsatkichlarini baholash imkonini beradi.

Baholash jarayoni quyidagi ekonometrik model asosida amalga oshirildi:
ln(INDit)=α+βln(INVit​)+μi​+λt​+εit

bu yerda μi — hududlarga xos individual effektlar, λt — vaqt omiliga xos ta’sirlar, εit esa tasodifiy xatolikni 
ifodalaydi. Ushbu model hududiy va vaqt omillarining ta’sirini birgalikda hisobga olish orqali investitsiyalarning 

1	  Oʻzbekiston Respublikasi Prezidentining qarori, 15.08.2024 yildagi PQ-295-son https://www.lex.uz/docs/-7069813 
2	  Oʻzbekiston Respublikasi Prezidentining qarori, 25.12.2018 yildagi PQ-4077-son https://lex.uz/uz/docs/-4128561 

sanoat ishlab chiqarish hajmiga ta’sir darajasini yanada aniq baholash imkonini beradi. Olingan baholash 
natijalari 1-jadvalda keltirilgan bo‘lib, ular investitsiyalar va sanoat mahsuloti hajmi o‘rtasida barqaror hamda 
ijobiy bog‘liqlik mavjudligini ko‘rsatadi (1-jadval).

1-jadval. Panel regressiya natijalari (bog‘liq o‘zgaruvchi: ln(IND))
O‘zgaruvchi (1) Pooled OLS (2) Hudud FE (3) Hudud + yil FE

ln(INV) 0.412 (0.058) 0.367 (0.071) 0.352 (0.069)
Konstanta 1.284 (0.112) 0.976 (0.145) 0.915 (0.138)
Hudud effektlari Yo‘q Ha Ha
Yil effektlari Yo‘q Yo‘q Ha
Kuzatuvlar soni (N) 70 70 70
R² 0.61 0.74 0.78

Prezident qarorlari va farmonlarida belgilangan chora-tadbirlar mintaqa sanoatini rivojlantirish, sanoat 
salohiyatidan samarali foydalanish, mavjud sanoat zonalari faoliyatini oqilona tashkil etish hamda ularni 
zamonaviy mexanizmlar bilan keng qamrab olishga qaratilgani alohida ta’kidlangan. Shuningdek, ushbu 
hujjatlarda hududlarda mavjud sanoat korxonalarida investitsiya muhitini yanada rivojlantirish muhim ustuvor 
yo‘nalish sifatida belgilab berilgan. O‘tkazilgan empirik tahlil natijalari investitsiya faolligi sanoat mahsuloti 
hajmining o‘sishida muhim omil ekanini tasdiqlaydi. Hududiy va vaqt effektlarining modelga kiritilishi esa 
baholash natijalarining barqarorligi va ishonchliligini ta’minlashga xizmat qiladi.

X U L O S A  V A  T A K L I F L A R
Mintaqa sanoat salohiyatidan foydalanish samaradorligini oshirish uchun investitsiya muhitini yanada 

yaxshilash, klasterlash jarayonlarini chuqurlashtirish hamda innovatsion texnologiyalarni keng joriy etish 
maqsadga muvofiqdir. Mintaqa sanoati samaradorligini oshirishda, avvalo, investitsiya resurslarining miqdoriy 
hajmidan ko‘ra ularning sifat jihatiga ustuvor e’tibor qaratish zarur. Ya’ni, investitsiyalar yuqori qo‘shilgan qiymat 
yaratadigan, innovatsion va eksportbop sanoat loyihalariga yo‘naltirilishi lozim.

Shu bilan birga, investitsiya samaradorligi institutsional muhitning barqarorligi, huquqiy kafolatlarning 
mustahkamligi hamda hududiy boshqaruv tizimi sifatiga bevosita bog‘liq ekani ilmiy tahlillar asosida tasdiqlanadi. 
Mazkur yondashuv mintaqada sanoatning barqaror rivojlanishini ta’minlash, mintaqalararo iqtisodiy tafovutlarni 
bosqichma-bosqich qisqartirish hamda milliy iqtisodiyotning raqobatbardoshligini oshirishda muhim amaliy 
ahamiyat kasb etadi.

